
A. [bookmark: A]TIENERS SÊ JA VIR JESUS – NED. GEREF. KERK PRIESKA
Om deel van ’n kerk te wees is om lewenslange lidmaatskap by ’n gimnasium te hê. Miskien is dit meer korrek om te sê dat om in ’n verhouding met God te leef, lewenslange toewyding tot ’n bepaalde oefenprogram verg. Dit is die boodskap waarmee ’n groepie jongmense van die NG Kerk Prieska aan die hand van Hebreërs 12:1-3 op Sondag 13 November 2010 belydenis van hul geloof in Jesus Christus as hul persoonlike Verlosser afgelê het.
In ’n tyd waarin die NG Kerk diep besin oor haar belydenisskrifte, oor die eenheid van die kerk, oor die sakrament van die doop en vele ander geloofs- en praktiese kwessies van kerkwees, was die fokus van hierdie belydenisaflegging om by die kern van waarheid uit te kom. Waaroor gaan hierdie tradisie in die NG Kerk? Is dit die mylpaal waarna jongmense werk om nou as volwaardige lidmate van hul kerk te kwalifiseer? Is dit die eindstreep van hul Sondagskool jare? Is dit ‘n geleentheid om so bietjie mooi aan te trek en vriende en familie na die tyd aan huis te hê? 
Nee. Die kern van hierdie gebeurtenis is om te antwoord op God se inisiatief. In die NG Kerk bely ons dat God die eerste tree gee en dat die sakrament van die verbondsdoop hierdie inisiatief van God verwoord: “Ek wil jou God wees.” Die doop is die wegspringblokke vir die wedloop na die ewigheid. Soos Matt. 28:19-20 dan sê, gaan ons kinders na hul doop deur ’n leerproses om die impak van hierdie Evangelie en spesifiek van dissipelskap te leer ken en verstaan. Na ’n aantal jare van formele godsdiensonderrig in die kerk, kry hulle ’n geleentheid om te reageer op God se inisiatief. Dit sou verkeerd wees om af te lei dat die gebruik van die belydenisaflegging in die NG Kerk ’n tipe “bekeringsdatum” vir jongmense is. Allermins! Hul pad met God begin dalk nou maar eers! Maar na intensiewe jare van kategese, sal hulle nooit kan sê “Ek het nie geweet nie”. En netsowel kan hul belydenisaflegging een van die hoogtepunte in hul pad saam met God word; mits hulle die betekenis daarvan verstaan en aangryp.
Daar is altyd ’n keuse in alles. Vir die groepie tieners van Prieska, was dit ’n “Ja vir Jesus”. Met hul hand in die doopvont is hulle herinner aan God wat eerste praat. Daarna het hulle ‘n geleentheid gehad om daarop te antwoord en toe het hulle ouers hul geseën met ’n Skrifgedeelte vir hulle lewenspad vorentoe. Die T-hemde waarop “Ja vir Jesus” staan, was simbolies vir hul soeke na waarheid, te midde van gebruike wat so maklik net deel van tradisie kan raak. 
Talle tieners het hierdie spesiale erediens bygewoon en een van Prieska se meer kontemporêre musiekgroepe het gesorg vir ’n feestelike aanbiddingsatmosfeer gemik op die jonges van gees en diegene wat daarvan hou om die Here met snare en simbale te loof. Die geleentheid is deur ds. Nioma Venter gelei.
(Ds. N Venter – Ned. Geref. Kerk Prieska)
Terug na inhoud


B. [bookmark: B]NED. GEREF. KERK ORANJEVALLEI WORD 60
Die naweek van 19 en 20 November 2011 is ons nagmaal naweek, maar ook ons fees naweek vir ons verjaardag wat op 23 November 2011 is. 
Die gemeente het in 1951 afgestig van Upington gemeente en is vanjaar 60 jaar reeds aan die gang. Daar was vir 10 jaar, tussen 1981 en 1991, `n tyd waar die gemeente op allerlei wyses swaar gekry het en deel was van die Moeder. In 1985, met die koms van ds. Gert is daar weer gekyk na afsonderlike voortbestaan en interessant dat die besluit om deel te word van Moeder in 1981 op die Ringsitting te Askham- Noenieput geneem is en tien jaar later weer op Askham- Noenieput se beurt om die Ring te ontvang is die besluit geneem dat die gemeente weer afsonderlik sal voortbestaan. 
Daar was in die 60 jaar slegs 7 predikante wat hier bedien het. Behalwe vir die twee wat destyds in die tyd toe die gemeente deel was van Moeder, is daar slegs 7 leraars wat hier was waarvan ds. Gert reeds vir byna 27 jaar die gemeente bedien. Die gemeente bestaan uit 248 belydende lidmate en 68 dooplidmate. 
Die gemeente is werklik dankbaar dat daar nog altyd voorsien is in elke behoefte en dit gaan goed met die gemeente langs die rivier. Ons sal Woensdag aand om 19h00 ’n dankgeleentheid hou om ons dank aan die Here te betuig vir 60 jaar van genade in Sy Koninkryk. 
(Ds. GP Barnard – Ned. Geref. Kerk Oranjevallei)
Terug na inhoud


C. [bookmark: C]VERSLAG VAN DIE KURATORIUM BY UP VIR NOVEMBER 2011
Dit was my besondere voorreg om die afgelope klompie jare op die Kuratorium by die UP te dien. Ek wil graag die Kerk in Noord-Kaapland uit my hart uit bedank vir die geleentheid, dit was inderdaad ’n besondere voorreg. Vanaf 15-17 November 2011 het die eksamenkommissie sowel as die Kuratorium vergader saam met die finale jaar studente en die dosente. Daar is op Donderdagaand 17 November 2011 vyf en twintig studente gelegitimeer. Agt van die studente was dames. Ses studente, waarvan vyf dames, het hulle graad Cum Laude geslaag. Drie persone het ook Colloqium Doctum afgelê en is ook gelegitimeer. Die Dosente samestelling by UP se teologiese fakulteit is tans as volg: Ned Geref Kerk = 10, NHK = 5, UPCSA = 2, VGKSA = 1, Diversiteits aanstellings = 5 waarvan 2 ook NGK is. Die VGKSA sal ook nog ’n dosent aanstel. Daar is ook op 17 November 2011 onderhoude gevoer vir die pos om Excelsus te bestuur en dr. Andre Bartlett is benoem in die pos.
(Dr. JJ Knoetze – verteenwoordiger Kuratorium UP – Noord-Kaapland)
Terug na inhoud


D. [bookmark: D]BYBEL-MEDIA – NUUSBRIEF 19/2011
Lees in die Kerkbode van 18 November 2011
Al meer hoop vir eenheid
Hoop het opgevlam dat al vier kerke in die NG Kerkfamilie saam maniere sal ontdek om die eenheidsproses volstoom aan die gang te kry.
Dit volg nadat die NG Kerk in Afrika (NGKA) hom bereid verklaar het om deel van die eenheidsgesprekke te bly. Die NGKA se besluit kom te midde van ongelukkigheid in hulle midde oor die eenheidsbesluite wat die NG Kerk by verlede maand se Algemene Sinode geneem het.
Lees ook:
· NG Kerk vat hande met kerke wêreldwyd
· Wêreldvigsdag: Vigs-hulp moet deel van kerk se vesels wees
· Jong Oos-Kaapse leraars mentor die oues
· Sendeling Suria Scholtz, reis lig en ver met 14 aanneemkinders
· 10 vrae aan Jaco Thom
Lees in die Desember/Januarie-uitgawe van LIG
[image: C:\Users\Sinode-PSD\Desktop\LIG1211cv001-klein.jpg]Kurt Darren – kampioen van die Bosveld
Méns, is Suid-Afrika se sokkiekaptein en sy mevrou Darren ’n formidabele span. En verlief! Lees Kurt se jakkals-en-Dunay-storie. Beleef hoe hy ’n ma-eend en haar kuikens met waardering dophou. En vind uit hoe daardie kenmerkende danspassie begin het. Kuier saam met LIG op Kurt en Dunay se Bosveldplaas. 
Lees ook:
· Ontdek God se grootste Geskenk – dink nuut oor Kersfees
· Stop vanjaar hier op die N1, N2 of N3
· Wenke vir pragtige vakansie-foto’s
· Pak 2012 aan met geloof, familie en vergifnis
Nuwe klankboeke van Mema
Ideaal om te luister terwyl jy reis of werk by die huis. Nog beter as geskenk vir 'n familielid of vriend(in).
Lekkerluister Bybelverhale – Dubbel-CD
In hierdie klankboek ontmoet jy 40 interessante Bybelkarakters waarvan die meeste minder bekend is. Hulle kon net sowel vandag geleef het, want hulle is mense net soos ons, met dieselfde giere, drome, vrese en hang-ups. 
Hierdie klankboek is voorlesings van die verhaalgedeeltes van die Bybelstudiegids, Magla – die dogter wat buite die boks gedink het. Die verhaaltjies kan almal afsonderlik geluister word. Die CD's kan ook sáám met die studieboek funksioneer wat baie handig in groepe gebruik kan word.
Prys: R49,95 (BTW + posgeld ingesluit)
Boodskap vir Vandag – CD
Dagstukkies saamgestel deur Carel Anthonissen – vroeër die jaar as e-posboodskappe uitgestuur. Die keur van 23 boodskappe dien as besondere inspirasie vir elke dag. 
Prys: R55,00 (BTW + posgeld ingesluit)
Inligting, Navrae en Diensverskaffing: Skakel 0860 26 33 42
· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
(Hans Steyn: Hoof Bemarking en Fondswerwing)
Terug na inhoud


E. [bookmark: E]NUWE CD, FLUISTERING, DEUR FLAM UITGEGEE
Die CD wat deur Flam geskep is na afloop van die Wes- en Suid-Kaapse Sinode se sitting in Mei in Goudini is nou by Bybel-Media beskikbaar teen slegs R70.Klik op http://www.bmedia.co.za/shopindex.php?bodyType=ew_produk&catid=78&prodid=1798 die skakel om direk na die webtuiste te gaan of skakel Bybel-Media se bestelnommer by 0860 26 33 42. Dit is die CD waarvoor soveel predikante en gemeentes gewag het. Die liedere ‘Herder Heer’ en ‘Seën ons Here God, seën Afrika’ kan onder andere op die CD gehoor word. Navrae kan gerig word aan info@flam.co.za 
(Ds. Faani Engelbrecht)
Terug na inhoud


F. [bookmark: F]TOERUSTINGSBURO INTERKULTURELE WERKERS (TIW) – HUGENOTE KOLLEGE
Oriënteringskursus vir voornemende sendelinge (na die buiteland)
Voornemende lang- of korttermyn sendelinge na die buiteland word uitgenooi om in te skryf vir ’n kort oriënteringskursus van die Toerustingsburo vir Interkulturele Werkers (TIW) aan die Hugenote Kollege. Die doel van die kursus vanaf 12-21 Januarie 2012 te Potchefstroom onder leiding van dr. Ryk van Velden is om voornemende sendelinge ’n oorsig te gee van enkele van die belangrikste sake om ’n sinvolle interkulturele bediening te verseker.
Vir inskrywingsvorms of meer inligting kontak Ryk van Velden by 021-8730025; 0828574368; tiw@hugenote.com. Lees die onderstaande vir meer besonderhede.
Na afloop van die oriënteringskursus behoort die deelnemers onder andere:
· Hulle roeping en die implikasies daarvan duideliker te verstaan en te waardeer;
· Groter insig te toon in die aard van God en die Kerk se sending in die wêreld;
· Die aard, werking, funksie en invloed van kultuur te verstaan en die implikasies daarvan vir interkulturele bedieninge; 
· ŉ Duidelike beeld te hê van hoe om ’n nuwe vreemde gemeenskap binne te tree om te verseker dat vertroue en gemeenskap geskep word en volhoubare bedieninge verseker word.  
· Gemotiveerd te wees om aan die hand van riglyne, die uitdagings wat interkulturele kommunikasie aan hulle stel, die hoof te bied;
· Beter voorbereid te wees om verskillende psigiese, emosionele of geestelike ervaringe wat hulle (en hulle gesinne) tydens die interkulturele bediening mag ervaar, te hanteer. 
· ŉ Oorsig te hê van al die praktiese voorbereiding en reëlings wat binne en buite Suid-Afrika getref moet word voordat ŉ sendeling na die buiteland vertrek.
Sluitingsdatum: 14 Desember 2011
Taal: Afrikaans/Engels
Terug na inhoud


G. [bookmark: G]PREEKMATERIAAL VIR WÊRELD VIGSDAG
In 2009 was daar reeds 33,3 miljoen mense wat met MIV lewe, waarvan 16.8% in Suid-Afrika is.
Kerke kan nie koud staan teenoor hierdie uitdaging nie, maar dit is soms moeilik om te weet hoe om in ’n erediens op MIV en die problematiek daar rondom te fokus.
CABSA (saam met die leraars van Fontainebleau Gemeenskapskerk) het weer preekmateriaal en liturgiese hulpmiddels ontwikkel vir ’n erediens op Wêreld Vigsdag – daar is die keer selfs ‘n PowerPoint vir gebruik tydens die erediens beskikbaar.
Preekmateriaal kan afgelaai word by http://www.cabsa.org.za/content/cabsa-world-aids-day-liturgies-2011
Agtergrondinligting is ook beskikbaar op CABSA se webblad by www.cabsa.org.za
Vir verdere navrae kontak Lyn van Rooyen by 011 796 6830 of management@cabsa.org.za
(Me. Lyn van Rooyen)
Terug na inhoud


Vriendelike groete
Mossie Mostert

